ՏԵՂԵԿԱՆՔ-ՀԻՄՆԱՎՈՐՈՒՄ

«ՈՐՊԵՍ ՆՎԻՐԱՏՎՈՒԹՅՈՒՆ ՀՈՂԱՄԱՍ ԸՆԴՈՒՆԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ
Անհրաժեշտությունը. «Որպես նվիրատվություն հողամաս ընդունելու մասին» ՀՀ կառավարության որոշման ընդունման անհրաժեշտությունը պայմանավորված է ՀՀ Վայոց ձորի մարզում նոր ստեղծվող բժշկական կենտրոնի համար վարկային միջոցներով նոր շենքի կառուցման աշխատանքները ՀՀ օրենսդրությամբ սահմանված կարգով իրականացնելու անհրաժեշտությամբ:

Ընթացիկ իրավիճակը և խնդիրները. 

ՀՀ Վայոց ձորի մարզում նոր բժշկական կենտրոնի շենքի կառուցման աշխատանքները ընդգրկվել են Համաշխարհային բանկի (ՀԲ) կողմից ֆինանսավորվող «Հիվանդությունների վերահսկում և կանխարգելում» վարկային թիվ 5222-ԱՄ ծրագրի շրջանակներում: Հիմք ընդունելով ՀԲ կողմից իրականացվող քաղաքականությունը, շինարարական աշխատանքները պետք է իրականացվեն որևէ շինությամբ չծանրաբեռնված պետական հողի վրա: 

Միաժամանակ, հաշվի առնելով այն հանգամանքները, որ նորաստեղծ ԲԿ նոր շենքը կառուցվելու է ՀՀ-ին տրամադրված վարկային միջոցներով և որ ԲԿ-ն ստեղծվելու է որպես 100 տոկոս պետական մասնակցությամբ ՓԲ ընկերություն, շենքի նկատմամբ հետագայում պետք է գրանցվի ՀՀ  սեփականության իրավունքը: Նշված գործընթացը «Գույքի նկատմամբ իրավունքի պետական գրանցման մասին» ՀՀ օրենքի 9-րդ հոդվածի (Իրավահաստատող փաստաթղթերի ամբողջականության պահանջը) համաձայն` հնարավոր կլինի իրականացնել այն դեպքում, եթե ներկայացված լինեն կամ գրանցող մարմնում առկա լինեն գրանցումը հայցող իրավատիրոջ` այդ շինությամբ ծանրաբեռնված հողամասի նկատմամբ իրավունքի վերաբերյալ իրավահաստատող փաստաթղթեր 

Հիմք ընդունելով նշվածը, շինարարական աշխատանքների իրականացման համար տեղական իշխանությունների կողմից առաջարկված հողատարածքը Եղեգնաձոր համայնքի ավագանու որոշմամբ նվիրվում է Հայաստանի Հանրապետությանը (30.08.2018թ. թիվ 66 որոշում):

Տվյալ բնագավառում իրականացվող քաղաքականությունը. 

Հաշվի առնելով այն հանգամանքը, որ վարկային ծրագրի շրջանակներում արդիականացվող բժշկական կենտրոնները պետական ընկերություններ են, կառուցվող շենքերի նկատմամբ գրանցվում է ՀՀ սեփականության իրավունքը, այնուհետև կառուցված շենքերը` դրանց սկզբնական արժեքներով, ներդրվում են ընկերությունների կանոնադրական կապիտալներ:   

Կարգավորման նպատակը և բնույթը. Առաջարկված ՀՀ կառավարության որոշման նախագծի ընդունման արդյունքում սահմանված կարգով և իրականացված քաղաքականությանը համահունչ հնարավոր կլինի մեկնարկել կենտրոնի շինարարական աշխատանքները, իսկ ավարտելուն պես գրանցել կառուցված շենքը`  պահպանելով ՀՀ օրենսդրությամբ սահմանված պահանջները:  

Նախագծի մշակման գործընթացում ներգրավված ինստիտուտները և անձինք. Նախագիծը մշակվել է ՀՀ առողջապահության նախարարության «Առողջապահական ԾԻԳ» պետական հիմնարկի կողմից:

Ակնկալվող արդյունքը. ՀՀ կառավարության որոշման նախագծի ընդունումը կնպաստի ՀՀ Վայոց ձորի մարզում նոր բազմապրոֆիլ բժշկական կենտրոնի ստեղծմանը, վերջինիս կողմից մատուցվող բժշկական օգնության ծառայությունների որակի ապահովմանը, կբարելավի մարզային բուժ. հաստատություն դիմելիության ցուցանիշները, ինչպես նաև կնպաստի մարզում առկա բժշակական ծառայությունների մատչելիության աճին: 

